Vendim  nr. 86, datë 09.10.2009


Kolegji i Gjykatës Kushtetuese të Republikës së Shqipërisë, i përbërë nga:

Sokol Sadushi,
Anëtar   i Gjykatës Kushtetuese

Admir Thanza,
Anëtar   i
“
“
Vitore Tusha,
Anëtare e
“

    “
në datë 09.10.2009, mori në shqyrtim paraprak kërkesën me nr.86 Akti, që i përket:


 K Ë R K U E S :  
EMILJANO  BETI
O B J E K T I: 
Shfuqizimin si antikushtetues të vendimit nr.31, datë 12.02.2009 të Kolegjit Civil të Gjykatës së Lartë. 
Kërkuesi është pronar i një banese të përbërë nga një dhomë, një korridor dhe oborr, fakt që provohet nga vërtetimi i pronësisë nr.291, datë 08.08.2000. Pronësinë mbi këtë pasuri kërkuesi e ka fituar nga babai i tij nëpërmjet kontratës së shitblerjes me nr.3348 Rep, Nr.883 Kol, datë 22.07.2000. Ngjitur me shtëpinë ekzistuese, babai i kërkuesit në vitin 1970, në bazë të një kredie të dhënë nga shteti, ka ndërtuar një dhomë shtesë, e cila ka qenë në përdorim të vëllait të kërkuesit. Lidhur me të drejtën e pronësisë mbi dhomën shtesë janë zhvilluar disa procese gjyqësore me palë kërkuesin dhe vëllain e tij. 
Gjykata e Rrethit Gjyqësor Tiranë, me vendimin nr.4740, datë 15.07.2005 ka vendosur pranimin e kërkesë padisë me objekt lirimin e dorëzimin e sendit banesë dhe shpërblimin për përdorimin e sendit deri ditën e dorëzimit.

Gjykata e Apelit Tiranë, me vendimin nr.726, datë 15.06.2006 ka vendosur lënien në fuqi të vendimit të Gjykatës së Rrethit Gjyqësor Tiranë.

Kolegji Civili i Gjykatës së Lartë, me vendimin nr.1394, datë 30.11.2007 ka vendosur mospranimin e rekursit të paraqitur kundër vendimit të Gjykatës së Rrethit Gjyqësor Tiranë nga të paditurit K.B. e M.B.

Kolegji Civil i Gjykatës së Lartë, me vendimin nr.31, datë 12.02.2009 ka rishikuar vendimet e mësipërme duke vendosur prishjen e vendimit nr.4740, datë 15.07.2005 të Gjykatës së Rrethit Gjyqësor Tiranë, vendimit nr.726, datë 15.06.2006 të Gjykatës së Apelit Tiranë dhe vendimit nr.1394, datë 30.11.2007 të Kolegjit Civil të Gjykatës së Lartë, duke e dërguar çështjen për gjykim në Gjykatën e Rrethit Gjyqësor Tiranë. 


Kërkuesi i është drejtuar Gjykatës Kushtetuese për shfuqizimin e vendimit nr.31, datë 12.02.2009 të Kolegjit Civil të Gjykatës së Lartë duke pretenduar se ky vendim ka cenuar të drejtën e pronësisë pa një proces të rregullt ligjor. Argumentet e parashtruara në lidhje me pretendimine mësipërm janë si vijon:

 Kolegji Civil ka zbatuar gabim normat procedurale civile, konkretisht:

· nenin 494, gërma “a” që sanksionon se kërkesa për rishikim mund të paraqitet kur zbulohen rrethana të reja apo prova të reja shkresore që kanë rëndësi për çështjen, të cilat nuk mund të diheshin nga pala gjatë shqyrtimi të çështjes.
· nenin 496 që sanksionon se kërkesa për rishikim mund të paraqitet brenda 30 ditëve nga dita që pala ka marrë dijeni për shkakun e rishikimit dhe në çdo rast jo më vonë se një vit nga dita që ka lindur shkaku i rishikimit.
Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë RE N:
Argumentet e parashtruara nga kërkuesi në lidhje me vlerësimin e provës së re apo afatin e paraqitjes së kërkesës për rishikim kanë të bëjnë me çështje të zbatimit të ligjit dhe jo me cenimin e ndonjë prej standardeve për një proces të rregullt ligjor në kuptim të nenit 42 të Kushtetutës. Kolegji vlerëson se shqyrtimi i këtyre pretendimeve është në kompetencën e gjykatave të juridiksionit të zakonshëm, sa kohë që nuk cenohet ndonjë aspekt i procesit të rregullt ligjor. 

Sa më sipër, Kolegji vlerëson se kërkesa në tërësi është haptazi e pabazuar në argumente kushtetuese, të tilla që të vënë në lëvizje Gjykatën Kushtetuese për marrjen në shqyrtim të saj. 
PËR KËTO ARSYE;
Kolegji i Gjykatës Kushtetuese të Republikës së Shqipërisë, në bazë të nenit 31/3 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare. 

